ՀԻՄՆԱՎՈՐՈՒՄ
«Հայաստանի Հանրապետության կառավարության 2008 թվականի ապրիլի 4-ի N 329-Ն որոշման մեջ փոփոխություն կատարելու մասին» ՀՀ կառավարության որոշման ընդունման անհրաժեշտության վերաբերյալ
«Հայաստանի Հանրապետության կառավարության 2008 թվականի ապրիլի 4-ի N 329-Ն որոշման մեջ փոփոխություն կատարելու մասին»  ՀՀ  կառավարության որոշման ընդունման անհրաժեշտությունը պայմանավորված է նրանով, որ 2015 թվականից ի վեր նկատվում է Հայաստանի Հանրապետություն այցելող Չինաստանի Ժողովրդական Հանրապետության (այսուհետ նաև՝ ՉԺՀ) քաղաքացիների թվի կտրուկ աճ:

 2015թ. նախորդ տարվա համեմատությամբ գրանցվել է շուրջ 70% աճ, իսկ 2016թ. 5 ամիսներին նախորդ տարվա նույն ժամանակահատվածի համեմատությամբ՝ 80% աճ: Միաժամանակ, հարկ ենք համարում նշել, որ ՉԺՀ քաղաքացիներին ՀՀ մուտքի արտոնագրի տրամադրման մերժման դեպքերը գրեթե բացակայում են: 

Երկու երկրների միջև մի շարք ոլորտներում, այդ թվում՝ զբոսաշրջության ոլորտում համագործակցության խորացմանը զուգահեռ ակնկալվում է նշված միտման պահպանում: Ներկայումս ՉԺՀ քաղաքացիներին ՀՀ մուտքի արտոնագրի տրամադրման միակ բարդությունը կապված է երկրի աշխարհագրական չափերի հետ, ինչը դժվարություն է ստեղծում մայրաքաղաքից հեռու բնակվող ՉԺՀ քաղաքացիների համար: Նշված խնդրի արդյունավետ լուծման տարբերակ կարող է հանդիսանալ ՉԺՀ քաղաքացիներին E-VISA համակարգից օգտվելու հնարավորության ընձեռումը, ինչը ոչ միայն կնպաստի ՀՀ այցելող ՉԺՀ քաղաքացիների թվի աճին, այլև կվկայի երկու երկրների հարաբերությունների բարձր մակարդակի մասին: 

